
Iochefed: Mam Moses, Miriam ac Aaron
Darllena: Exodus 2:1-10 a gwylia’r clip ffilm sydd ar www.beibl.net, (Hanesion o’r beibl: Miriam a Moses) 
Darllena: ‘Miriam, Arwres Ifanc’ a ‘Merch Pharo’.
Dyma sy’n cael ei ddweud yn llyfr Numeri am Iochefed,

Numeri 26:59, ‘ac enw gwraig Amram oedd Iochefed, merch Lefi, gafodd ei geni yn yr Aifft. Wedyn plant Amram a Iochefed oedd Aaron, Moses, a Miriam eu chwaer.’
.......
Ar hyd y blynyddoedd mae sôn am bobl yn cuddio rhag eu gelynion er mwyn ceisio aros yn fyw. Un enghraifft enwog ydy teulu Anne Frank. Am eu bod yn Iddewon gorfodwyd iddyn nhw guddio am flynyddoedd mewn ystafell gyfrinachol mewn tŷ yn Amsterdam. Ond, fe fradychodd rhywun y teulu i’r Natsïaid a bu farw Anne, ei mam, a’i chwaer ar ôl treulio amser mewn gwersylloedd difa.*
Roedd yr Iddewon yng ngwlad yr Aifft hefyd yn byw o dan fygythiad,

Exodus 1: 22, ‘Yna dyma'r Pharo yn rhoi gorchymyn i'w bobl: “Mae pob bachgen sy'n cael ei eni i'r Hebreaid i gael ei daflu i'r Afon Nil, ond cewch adael i'r merched fyw.”’
Er nad oedd Pharo eisiau lladd Iochefed na Miriam, roedd o wedi gorchymyn bod pob bachgen oedd yn cael ei eni i’r Hebreaid i gael ei ladd. Felly, fel tad a mam Anne Frank, penderfynodd Iochefed i guddio ei mab bach newydd. Fe lwyddodd i wneud hyn am dri mis.
Mae babanod newydd eu geni yn waith caled. Maen nhw’n crio yn y dydd a’r nos. Maen nhw angen eu bwydo yn gyson. Maen nhw angen gofal drwy'r amser. Dydyn ni ddim yn gwybod sut lwyddodd Iochefed i’w guddio am dri mis - efallai ei bod wedi cael help gan ei ffrindiau a’i theulu. Ond ar ôl y tri mis cyntaf daeth yn amhosib i’w guddio. Efallai bod ei hamgylchiadau wedi newid.
Yn lle aros i filwyr Pharo ddod i chwilio amdano a'i foddi, fe aeth Iochefed ati i baratoi basged o frwyn i’w babi bach hyfryd. 
Yn sicr roedd gosod ei mab yng nghanol y brwyn wrth lan yr afon Nil yn weithred ddifrifol. Beth petai’r milwyr yn ei ddarganfod a’i ladd? Beth petai’r fasged yn mynd gyda’r lli? Beth petai o’n boddi neu’n cael ei fwyta gan grocodeil? Dydyn ni ddim yn gwybod be’ oedd Iochefed yn feddwl pan osododd ei mab yn y brwyn, ond yn amlwg roedd hi’n credu mai dyna oedd y weithred orau oedd hi’n gallu ei wneud yn yr amgylchiadau.
· Petai rywun yn ffeindio babi bach mewn basged ar lan afon yn ein cyfnod ni - beth fyddai penawdau’r newyddion yn ddweud? Pa fath o bethau fyddai’n cael ei ddweud am y fam?
· A oedd gan Iochefed unrhyw ddewis arall? A fyddet ti wedi gwneud rhywbeth yn wahanol?

 Dyma be sy’n cael ei ddweud yn y Testament Newydd am Iochefed a’i gŵr,
Hebreaid 11:23, ‘Eu ffydd wnaeth i rieni Moses ei guddio am dri mis ar ôl iddo gael ei eni. Roedden nhw'n gweld fod rhywbeth sbesial am y plentyn, a doedd ganddyn nhw ddim ofn beth fyddai'r brenin yn ei wneud.’
Pa ffydd oedd gan rieni Moses?

Roedd Iochefed a’i gŵr yn perthyn i deulu Lefi (un o frodyr Joseff). Roedd eu gwreiddiau yng ngwlad Canaan. Roedden nhw’n nabod y gwir Dduw, sef Duw'r Beibl. Doedden nhw ddim yn addoli gau/ffug dduwiau fel yr Eifftiaid. Roedd eu Duw nhw yn Dduw byw; yn Dduw oedd wedi siarad yn uniongyrchol â’u cyndeidiau Abraham, Isaac a Jacob. 
Yn ôl arbenigwyr ystyr yr enw Iochefed ydy ‘Gogoniant yr Arglwydd’. Enw arbennig i ddynes arbennig. 

Roedd ganddi ffydd yn y Duw byw. Roedd hi’n ei drystio ef gyda bywyd ei mab. Doedd hi ddim yn gwybod beth fyddai’n digwydd i Moses ar ôl iddi ei osod ef yn ei fasged yng nghanol y brwyn, ond yn amlwg roedd ganddi ffydd gref a real yn Nuw'r Beibl.
Pa fath o fywyd oedd Iochefed wedi ei gael?

Felly dyma'r Eifftiaid yn cam-drin pobl Israel, a'u gorfodi i weithio am ddim iddyn nhw, ac yn gosod meistri gwaith i gadw trefn arnyn nhw. Roedd bywyd yn chwerw go iawn iddyn nhw, wrth i'r Eifftiaid wneud iddyn nhw weithio mor galed. Roedden nhw'n gwneud brics a chymysgu morter ac yn slafio oriau hir yn y caeau hefyd.         (Exodus 1: 11-14)
· Ar ôl darllen yr adnodau uchod o Exodus be fedri di ddyfalu am fywyd Iochefed a’i theulu o ddydd i ddydd?
· Pam fyddai Iochefed yn aros yn ffyddlon i Dduw Israel os oedd o’n gadael i’w bobl fyw fel caethweision?
Dylanwad Iochefed ar Moses.
Fe dalodd merch Pharo i Iochefed fagu Moses am nifer o flynyddoedd.

‘Yna, pan oedd y plentyn yn ddigon hen, dyma hi'n mynd ag e at ferch y Pharo, a dyma hithau'n ei fabwysiadu yn fab iddi ei hun. Rhoddodd yr enw Moses  iddo — “Am fy mod wedi ei dynnu allan o'r dŵr,” meddai. (Exodus 2:10)
Merch Pharo roddodd ei enw iddo, ac ym mhalas brenin yr Aifft y magwyd Moses ar ôl ei flynyddoedd cynnar yng nghartref Iochefed. Ond, 
Flynyddoedd wedyn, pan oedd Moses wedi tyfu'n oedolyn, aeth allan at ei bobl, a gweld fel roedden nhw'n cael eu cam-drin. Gwelodd Eifftiwr yn curo Hebrëwr — un o'i bobl ei hun! (Exodus 2:11)
Er mai merch Pharo oedd yn rhoi arian i’w gynnal, ac er mai yn ei chartref hi y derbyniodd ei addysg, doedd Moses ddim yn cyfri ei hun yn Eifftiwr. Roedd dylanwad ei fam a’i dad yn ystod blynyddoedd cynnar ei fywyd wedi sicrhau ei fod yn credu mai Hebrëwr oedd o, ac felly nad ffug dduwiau’r Aifft oedd o’n addoli.
Dyma adnod arbennig o lyfr y Diarhebion,
‘Dysga i blentyn y ffordd orau i fyw; a fydd e ddim yn troi cefn arni pan fydd e'n hŷn.’ (Diarhebion 22:6)
Dydyn ni dim yn gwybod am faint yn union o flynyddoedd y bu Moses yn byw hefo Iochefed ac Amram, ond yn sicr fe dreuliodd llawer mwy o amser ym Mhalas y Pharo. Er hyn, wnaeth o ddim troi ei gefn ar ei bobl ei hun nac ar Dduw.

· Pa wersi fedrwn ni ddysgu o hanes Iochefed?
GJenkins: * am fwy o wybodaeth am Anne Frank dilynwch y ddolen yma

